
					Gwirwyd y dudalen hon
yn Ngholeg Trefecca, ac wedi hyny yn y Bala. Yn ganlynol i hyn bu yn cartrefu mewn amryw fanau—Llangristiolus, Llanarmon yn Iâl, lle yr oedd pan ordeiniwyd ef
yn 1873; yna am ychydig amser yn Bontuchel, o'r hwn le
y symudodd i'r Tywyn, Abergele, tua'r flwyddyn 1886, lle y
treuliodd weddill ei oes. Cymeriad tawel ydoedd: Ni
pharai glywed ei lef yn yr heol." Meddianai fesur nid
bychan o arabedd, ac yr oedd yn gofiadur rhagorol. Cofiai
ymddiddanion, sylwadau a dyddiadau gyda rhwyddineb. Yr
oedd yn ysgrythyrwr cadarn, yn dduwinydd da, ac yn bregethwr buddiol, a chafodd rai odfeuon tra grymus. Chwech
neu saith mlynedd cyn diwedd ei oes cafodd darawiad o'r
parlys, ac analluogwyd ef i fyned o amgylch megis cynt.
Bu farw Mai 13, 1906, pan ar fin cyraedd ei naw a thrugain
oed, a chladdwyd ei weddillion yn mynwent capel Abergele.

Am y gweddill o'r pregethwyr sydd yn awr, ac wedi bod
mewn cysylltiad a'r Methodistiaid yn y dref hon, gan eu
bod yn aros hyd yn hyn," nid ymhelaethir am danynt
hwy.

		 Golygwyd y dudalen hon ddiwethaf ar 24 Gorffennaf 2023, am 16:09.
	Mae'r testun ar gael o dan Creative Commons Attribution-ShareAlike License; 

